
MOLTAÍ

Iarrann an Coiste um Shaoirsí Sibhialta, um Cheartas agus um Ghnóthaí Baile ar an gCoiste 
um Ghnóthaí Dlíthiúla, mar an coiste atá freagrach, na moltaí seo a leanas a ionchorprú ina 
thairiscint i gcomhair rúin:

– ag féachaint d’Airteagail 2 agus 3 den Chonradh ar an Aontas Eorpach (CAE),

– ag féachaint d’Airteagail 10, 19, 21 agus 167 den Chonradh ar Fheidhmiú an Aontais 
Eorpaigh (CFAE),

– ag féachaint don cheart chun achainí a dhéanamh a chumhdaítear in Airteagail 20 agus 
227 de CFAE agus de Chairt um Chearta Bunúsacha an Aontais Eorpaigh (EUCFR),

– ag féachaint d’Airteagail 21 agus 22 de EUCFR,

– ag féachaint do bhrollach CAE,

– ag féachaint do Chreat-Choinbhinsiún Chomhairle na hEorpa chun Mionlaigh Náisiúnta 
a Chosaint, do Phrótacal Uimh. 12 a ghabhann leis an gCoinbhinsiún chun Cearta an 
Duine agus Saoirsí Bunúsacha a Chosaint, agus don Chairt Eorpach do Theangacha 
Réigiúnacha nó Mionlaigh,

– ag féachaint do Threoir 2000/43/CE ón gComhairle an 29 Meitheamh 2000 lena 
gcuirtear chun feidhme prionsabal na córa comhionainne idir daoine gan beann ar 
bhunús ciníoch nó eitneach1 (an Treoir maidir le Comhionannas Ciníocha),

– ag féachaint do Threoir 2000/78/CE ón gComhairle an 27 Samhain 2000 lena 
mbunaítear creat ginearálta le haghaidh na córa comhionainne i gcúrsaí fostaíochta agus 
slí bheatha2 (an Treoir maidir le Cóir Chomhionann san Fhostaíocht),

– ag féachaint do Rialachán (AE) 2016/679 ó Pharlaimint na hEorpa agus ón gComhairle 
an 27 Aibreán 2016 maidir le daoine nádúrtha a chosaint i ndáil le sonraí pearsanta a 
phróiseáil agus maidir le saorghluaiseacht sonraí den sórt sin, agus lena n-aisghairtear 
Treoir 95/46/CE (An Rialachán Ginearálta maidir le Cosaint Sonraí)3 (RGCS) agus do 
Threoir (AE) 2016/680 ó Pharlaimint na hEorpa agus ón gComhairle an 
27 Aibreán 2016 i ndáil le cosaint daoine nádúrtha maidir le próiseáil sonraí pearsanta 
ag údaráis inniúla chun cionta coiriúla a chosc, a imscrúdú, a bhrath nó a ionchúiseamh 
nó chun pionóis choiriúla a fhorghníomhú, agus maidir le saorghluaiseacht sonraí den 
sórt sin, agus lena n-aisghairtear Cinneadh Réime 2008/977/CGB ón gComhairle4,

– ag féachaint don teachtaireacht ón gCoimisiún chuig Parlaimint na hEorpa, chuig an 
gComhairle, chuig Coiste Eacnamaíoch agus Sóisialta na hEorpa agus chuig Coiste na 
Réigiún an 11 Nollaig 2019 maidir leis an gComhaontú Glas don Eoraip,

1 IO L 180, 19.7.2000, lch. 22.
2 IO L 303, 2.12.2000, lch. 16.
3 IO L 119, 4.5.2016, lch. 1.
4 IO L 119, 4.5.2016, lch. 89.

– ag féachaint don rún uaithi an 16 Feabhra 2017 le moltaí don Choimisiún maidir le 
Rialacha an Dlí Shibhialta i leith na Róbataice5,

– ag féachaint don Mholadh ó Chomhairle ECFE maidir leis an Intleacht Shaorga a 
glacadh an 22 Bealtaine 2019,

– ag féachaint don rún uaithi an 12 Meán Fómhair 2018 maidir le córais arm 
uathrialaitheacha6,

A. de bhrí gur daoine a dhéanann an ‘intleacht shaorga’ mar a ghairtear di, an róbataic agus 
teicneolaíochtaí gaolmhara a fhorbairt agus a dhearadh, agus go gcinntear leis na 
roghanna a dhéanann siad acmhainneacht na teicneolaíochta a bheith chun leasa na 
sochaí;

B. de bhrí go soláthraítear túsphointe maith le treoir eiticiúil, amhail na prionsabail arna 
nglacadh ag an Sainghrúpa Ardleibhéil um an Intleacht Shaorga, ach nach leor an treoir 
sin lena áirithiú go ngníomhóidh gnólachtaí go cothrom agus go ráthóidh siad cosaint 
éifeachtach daoine aonair;

1. ag aithint na bhféidearthachtaí agus na rioscaí a bhaineann le forbairt, chur chun úsáide 
agus úsáid na hintleachta saorga (IS) le haghaidh slándála laistigh de AE agus ina 
chaidreamh seachtrach araon; ag tarraingt aird ar an bhfíoras go n-úsáideann a lán 
Ballstát IS sa réimse sibhialta agus sa réimse míleata araon, agus á chur i bhfios go 
láidir a thábhachtaí atá sé go mbeidh ról suntasach agus leordhóthanach ag AE sa phlé 
idirnáisiúnta a bheidh ann amach anseo maidir leis an ábhar sin;

2. ag tabhairt dá haire go bhfuil dul chun cinn rialála déanta cheana ag roinnt Ballstát i 
réimse IS; á chur i bhfios go láidir a thábhachtaí atá cur chuige comhchoiteann Eorpach 
lena gcomhchuibhítear an staid dhlíthiúil ar fud na mBallstát agus lena dtugtar 
deimhneacht dhlíthiúil dóibh siúd a bhfuil IS á fhorbairt agus á chur chun úsáide acu;

3. á chur i bhfáth go gcaithfear na cearta bunúsacha, na luachanna bunúsacha agus na 
saoirsí bunúsacha a chuirtear in iúl i gConarthaí AE a urramú le forbairt, cur chun 
úsáide, úsáid agus bainistiú IS, agus á iarraidh ar na Ballstáit staonadh ó chórais 
intleachta saorga ardriosca a chur chun úsáide a bhfuil bagairtí ar chearta bunúsacha ag 
baint leo; ag tabhairt dá haire gur foilsíodh Páipéar Bán an Choimisiúin maidir leis an 
Intleacht Shaorga agus á mholadh go ndéanfaí taighde níos doimhne ar an riosca a 
d’fhéadfadh a bheith ann do chearta bunúsacha de dheasca úsáid IS ag údaráis stáit agus 
ag gníomhaireachtaí, comhlachtaí agus institiúidí an Aontais Eorpaigh;

4. á chur i bhfáth, chun leas a bhaint as na deiseanna a thairgtear le IS, gur cheart do AE 
creat iomchuí a ghlacadh chun na rioscaí a mhaolú, chun úsáid eiticiúil an chreata a 
áirithiú, agus chun cosc a chur ar a úsáid chun críocha mailíseacha; á mheas gur cheart 
córais iomchuí maidir le dliteanas, cuntasacht, slándáil agus inrianaitheacht a chinneadh 
go soiléir le creat den sórt sin; á chur i bhfios go láidir a thábhachtaí atá sé go gcuideodh 
AE le forbairt a dhéanamh ar infheistíocht a bhfuil géarghá léi, ar bhonneagar sonraí, ar 

5 IO C 252, 18.7.2018, lch. 239
6 IO C 433, 23.12.2019, lch. 86.

thaighde agus ar noirm eiticiúla chomhchoiteanna;

5. á chur i bhfáth nach mór do AE a bheith chun tosaigh i gcruthú creata idirnáisiúnta 
dhlíthiúil agus eiticiúil lena rialaítear taighde agus forbairt, cruthú, úsáid agus 
cothabháil i réimse IS, ar creat é atá fréamhaithe i bprionsabail chearta an duine agus a 
ghníomhaíonn in aghaidh rioscaí féideartha; á mheas gur gá córas idirnáisiúnta soiléir 
agus cothrom a chruthú chun freagracht dhlíthiúil a shannadh maidir le hiarmhairtí 
díobhálacha na n-ardteicneolaíochtaí digiteacha sin; á chur i bhfios go láidir nach mór é 
a bheith mar aidhm leis sin, thar aon rud eile, teacht roimh iarmhairtí den sórt sin;

6. á iarraidh an gCoimisiún taighde agus dioscúrsa a éascú maidir le deiseanna a 
bhaineann le húsáid IS i gcás fóirithint tubaistí, géarchéimeanna a chosc, agus an 
tsíocháin a chaomhnú;

7. ag tarraingt aird ar na rioscaí soiléire a bhaineann le cinntí a dhéanann daoine má 
bhíonn siad ag brath ar na sonraí, na próifílí agus na moltaí a ghintear le meaisíní, agus 
orthu sin amháin; á thabhairt le fios gur cheart treoirlínte maidir le maoirseacht agus 
formhaoirseacht dhaonna a bheith ar áireamh i ndearadh foriomlán córas IS; á iarraidh 
go ndéanfar oibleagáid a fhorchur maidir le trédhearcacht agus inmhínitheacht 
feidhmchlár IS agus an gá atá le hidirghabháil dhaonna, chomh maith le bearta eile, 
amhail iniúchtaí neamhspleácha agus tástálacha struis sonracha chun cabhrú le 
comhlíonadh agus chun comhlíonadh a fhorfheidhmiú; á chur i bhfáth gur cheart go 
ndéanfadh údarás neamhspleách iniúchtaí den sórt sin go tréimhsiúil, chun maoirseacht 
a dhéanamh ar fheidhmchláir ardriosca IS arna n-úsáid ag údaráis stáit nó ag an arm; 

8. ag tabhairt dá haire gur chúis bhuartha di, má dhéantar IS a dhearadh agus a fhorbairt go 
míchuí, go bhféadfadh claontacht agus idirdhealú a bheith ann mar thoradh air sin; á 
ghealladh go dtiocfaidh sí ar réitigh rialála agus beartais chun a áirithiú go ndéanfar 
idirdhealú a dhíothú, seachas é a threisiú, trí úsáid a bhaint as teicneolaíochtaí atá ann 
cheana agus as teicneolaíochtaí atá ag teacht chun cinn;

9. á chur i bhfios go láidir nach mór rialú a dhéanamh i gcomhréir leis na ceanglais 
cháilíochta, sláine, trédhearcachta, slándála, phríobháideachta agus rialaithe, agus 
tuartha á ndéanamh maidir le sonraí, óna bpróiseáil go dtína rochtain agus a n-úsáid; á 
chur i bhfáth gur gá, ar feadh forbairt, cur chun úsáide agus úsáid IS, róbataice agus 
teicneolaíochtaí gaolmhara, creat dlíthiúil AE maidir le cosaint sonraí agus 
príobháideachas a urramú chun sábháilteacht na saoránach agus an mhuinín atá acu as 
na teicneolaíochtaí sin a mhéadú;

10. ag tabhairt dá haire go bhfuil forbairt á déanamh go tapa ar fheidhmchlár IS chun 
gnéithe uathúla saintréitheacha, amhail saintréithe aghaidhe, gluaiseachtaí agus 
dearcthaí, a aithint; ag tabhairt rabhaidh faoi shaincheisteanna maidir le sárú 
príobháideachais, neamh-idirdhealú agus cosaint sonraí pearsanta a bhaineann le húsáid 
feidhmchlár uathaitheanta;

11. á chur i bhfios go láidir, maidir le haon chinneadh i dtaca le duine nádúrtha, ar cinneadh 
é atá bunaithe ar phróiseáil uathoibrithe amháin, lena n-áirítear próifíliú, agus a bhfuil 
éifeacht dhíobhálach dhlíthiúil aige a bhaineann leis an duine is ábhar do na sonraí nó a 
dhéanann difear suntasach don duine sin, go bhfuil cinneadh den sórt sin toirmiscthe 
faoi RGCS, mura rud é go bhfuil sé údaraithe le dlí an Aontais nó le dlí Ballstáit, faoi 

réir bearta oiriúnacha chun cearta agus saoirsí agus leasanna dlisteanacha an duine is 
ábhar do na sonraí a choimirciú;

12. á iarraidh go mbeidh inmhínitheacht algartam, trédhearcacht agus maoirseacht rialála 
ann a nuair a bhainfidh údaráis phoiblí úsáid as an intleacht shaorga, agus go ndéanfar 
measúnuithe tionchair sula mbainfidh údaráis stáit úsáid as uirlisí a bhaineann leas as 
teicneolaíochtaí IS; á iarraidh ar an gCoimisiún agus ar an mBord Eorpach um Chosaint 
Sonraí treoirlínte, moltaí agus dea-chleachtais a eisiúint chun na critéir agus na 
coinníollacha le haghaidh cinntí atá bunaithe ar phróifíliú agus ar úsáid IS ag údaráis 
phoiblí a shonrú tuilleadh;

13. á iarraidh go ndéanfar bearta trédhearcacha agus laghdaithe riosca ar an leibhéal 
idirnáisiúnta maidir le forbairt agus úsáid IS míleata, go háirithe i ndáil le prionsabail na 
sláine críche agus na neamh-idirghabhála agus maidir le húsáid fornirt; á chur i bhfáth a 
thábhachtaí atá sé na gnéithe míleata a chur san áireamh, agus aghaidh á tabhairt ar 
shaincheisteanna dlíthiúla agus eiticiúla sa chreat Eorpach maidir le IS; á mheabhrú a 
seasaimh maidir le cosc a chur ar chórais armán uathrialach marfach a fhorbairt, a 
tháirgeadh agus a úsáid; á chur in iúl gurb oth léi nach ann do choinbhinsiúin 
fhollasacha ar scála domhanda maidir le húsáid armán den sórt sin;

14. ag tabhairt dá haire, mar gheall ar theicneolaíochtaí IS áirithe, gur féidir próiseáil 
faisnéise agus gníomhaíocht a uathoibriú ar scála nach bhfacthas riamh roimhe seo, 
amhail i gcás ollfhaireachais sna réimsí sibhialta agus míleata, rud ar bagairt é do 
chearta bunúsacha agus lena réitítear an bealach do chur isteach neamhdhleathach ar 
cheannasacht náisiúnta; á iarraidh go ndéanfar grinnscrúdú ar ghníomhaíochtaí 
ollfhaireachais faoi dhlínse an dlí idirnáisiúnta agus faoi chaighdeáin forfheidhmithe 
idirnáisiúnta; á chur in iúl, maidir le roinnt feidhmchlár scórála sóisialta atá forbartha,  
gur cúis mhór bhuartha di iad ós rud é go bhfuil siad an-chontúirteach do chearta 
bunúsacha a bheith á n-urramú; á iarraidh go gcuirfí toirmeasc sainráite ar úsáid scórála 
sóisialta ar mhórscála ag údaráis phoiblí chun cearta saoránach a shrianadh; i bhfianaise 
an mhórcheannais cinnteoireachta agus na cumhachta rialaithe atá ag gníomhaithe 
príobháideacha áirithe ar fhorbairt na dteicneolaíochtaí sin, á iarraidh go neartófar 
cuntasacht na ngníomhaithe príobháideacha sin faoin dlí idirnáisiúnta;

15. á iarraidh ar an gCoimisiún measúnú a dhéanamh ar na hiarmhairtí a bheadh ag 
moratóir ar úsáid córas aitheanta aghaidhe, agus, ag brath ar thorthaí measúnaithe den 
sórt sin, breithniú a dhéanamh ar mhoratóir a chur ar úsáid na gcóras sin ag údaráis 
phoiblí sa spás poiblí agus in áitribh atá ceaptha don oideachas agus don chúram sláinte, 
agus ar úsáid córas aitheanta aghaidhe ag údaráis forfheidhmithe dlí i spásanna 
leathphoiblí amhail aerfoirt, go dtí go bhféadfar a mheas go bhfuil na caighdeáin 
theicniúla go hiomlán i gcomhréir le cearta bunúsacha, go bhfuil na torthaí a fhaightear 
neamhchlaonta agus neamh-idirdhealaitheach, agus gurb ann do choimircí diana i 
gcoinne mí-úsáide agus go n-áirithítear go gcuirtear riachtanas agus comhréireacht san 
áireamh, agus teicneolaíochtaí den sórt sin á n-úsáid;

16. á mheas, maidir le hintleacht shaorga, róbataic agus teicneolaíochtaí gaolmhara, lena n-
áirítear na bogearraí, na halgartaim agus na sonraí a úsáideann nó a tháirgeann na 
teicneolaíochtaí sin, gan beann ar an réimse ina n-úsáidtear iad, gur cheart iad a 
fhorbairt ar bhealach atá slán agus dian ó thaobh na teicneolaíochta de;

17. á chur i bhfáth a thábhachtaí atá sé cur chun úsáide cuí IS a chumasú; á iarraidh ar na 
Ballstáit oiliúint chuí a chur ar fáil dá bpearsanra sibhialta agus míleata ionas go mbeidh 
siad in ann idirdhealú agus claontacht i dtacar sonraí a shainaithint go cruinn agus a 
sheachaint;

18. ag tabhairt dá haire, má bhaintear úsáid as IS sa chomhrac i gcoinne na coireachta agus 
na cibearchoireachta, go bhféadfaí réimse leathan féidearthachtaí agus deiseanna a 
chruthú mar thoradh air sin, agus, ag an am céanna, gur cheart go leanfadh an 
prionsabal de bheith i réim go bhfuil an méid atá neamhdhleathach as líne 
neamhdhleathach ar líne freisin;

19. a chur in iúl gur cúis mhór bhuartha di na teicneolaíochtaí domhainbhrionnúcháin lenar 
féidir brionnuithe grianghraf, fuaime agus físeán, atá ag éirí níos réadúla, a tháirgeadh, 
ar brionnuithe iad a d’fhéadfaí a úsáid chun dúmháil a dhéanamh, chun tuairiscí  
bréagnuachta a ghiniúint, nó chun laghdú a dhéanamh ar mhuinín an phobail agus 
tionchar a imirt ar dhioscúrsa poiblí; á chreidiúint go bhféadfadh tionchar 
díchobhsaíochta a bheith ag cleachtais den sórt sin ar thíortha, go bhféadfaidís 
bréagaisnéis a scaipeadh agus go bhféadfaidís tionchar a imirt ar thoghcháin; á iarraidh, 
dá bhrí sin, go mbeidh oibleagáid ar an gcruthaitheoir gach ábhar 
domhainbhrionnúcháin nó aon fhíseáin shintéiseacha eile a dhéantar ar bhealach réadúil 
a lipéadú mar fhíseáin shintéiseacha ‘neamhbhunaidh’, agus go gcuirfear teorainneacha 
diana lena n-úsáid chun críocha toghchánacha agus go mbeidh forfheidhmiú láidir i 
bhfeidhm ina leith sin; á iarraidh go ndéanfar taighde leormhaith i ndáil leis sin chun a 
áirithiú go mbeidh na teicneolaíochtaí atá ag cur in aghaidh na nithe sin bord ar bhord le 
húsáid IS;

20. á chur i bhfáth go bhféadfadh úsáid IS sa cheartas feabhas a chur ar anailís agus ar 
bhailiú sonraí agus ar chosaint íospartach, agus go bhféadfaí í sin a fhiosrú sa taighde 
agus san fhorbairt agus go bhféadfadh measúnuithe tionchair a bheith ag gabháil léi, go 
háirithe maidir le coimircí do phróis chuí agus in aghaidh claontachta agus 
idirdhealaithe, agus prionsabal an réamhchúraim á chur i bhfeidhm; á mheabhrú, áfach, 
nach féidir an méid sin a chur in ionad daoine ó thaobh pianbhreith a ghearradh nó 
cinntí a dhéanamh;

21. ag leagan béim ar a thábhachtaí atá an chibearshlándáil i gcomhair IS, i gcásanna 
ionsaitheacha agus cosantacha araon; ag tabhairt dá haire, i ndáil leis an méid sin, a 
thábhachtaí atá an comhar idirnáisiúnta agus foilsiú agus roinnt leochaileachtaí agus 
leigheasanna slándála TF; á iarraidh go mbeidh comhar idirnáisiúnta cibearshlándála 
ann le haghaidh IS a úsáid agus a chur chun úsáide go héifeachtach, agus le haghaidh 
coimircí i gcoinne mí-úsáid IS agus cibirionsaithe; ag tabhairt dá haire, ina theannta sin, 
go bhfuil cineál dé-úsáide ag gabháil le córais TF (i.e. a n-úsáid chun críocha sibhialta 
agus míleata), agus le húsáid IS, agus á iarraidh go ndéanfar rialáil éifeachtach ina leith 
sin;

22. á iarraidh ar na Ballstáit breithniú a dhéanamh ar an ngá atá le coimircí a sholáthar 
d’úsáid IS, amhail rialacha maidir le heitic ghairmiúil; á iarraidh ar an gCoimisiún sraith 
shoiléir critéar a leagan síos chun na leibhéil éagsúla riosca a chinneadh i réimsí a 
gceaptar teicneolaíochtaí IS ina leith nó ina ndéantar iad a chur chun úsáide, agus 
reachtaíocht AE atá ann cheana á cur san áireamh;

23. ag leagan béim ar a thábhachtaí atá sé fíorú a dhéanamh ar an gcaoi a dtagtar ar 
chinneadh le teicneolaíochtaí IS; a mheabhrú nach mór prionsabal na comhréireachta a 
urramú agus nach mór ceisteanna maidir le cúisíocht agus dliteanas a shoiléiriú;

24. a mheabhrú a thábhachtaí atá prionsabail an rialachais, na trédhearcachta, na 
neamhchlaontachta, na cuntasachta, na cothroime agus na sláine intleachtúla in úsáid IS 
sa cheartas coiriúil;

25. ag tathant ar na Ballstáit measúnú a dhéanamh ar na rioscaí a bhaineann le 
teicneolaíochtaí atá faoi thiomáint IS sula ndéanfaidh siad gníomhachtaí a bhaineann le 
feidhmiú údaráis stáit a uathoibriú, go háirithe i réimse an cheartais; á iarraidh orthu 
breithniú a dhéanamh ar an ngá atá le coimircí a chur ar fáil, amhail maoirseacht ag 
gairmí cáilithe agus rialacha maidir leis an eitic ghairmiúil;

